
Fråsegn til høyring og offentleg ettersyn av reguleringsplan for 
Dommersnes industriområde i Vindafjord kommune  

Direktoratet for mineralforvaltning med Bergmeisteren for Svalbard (DMF) viser til 
ovannemnde sak, datert 18. februar 2025. 
 
DMF er statens fagorgan og sektormyndigheit for mineralressursar og 
mineralverksemd. DMF skal bidra til auka verdiskaping gjennom å leggje til rette for 
ein langsiktig ressurstilgang basert på ein forsvarleg og berekraftig utvinning og 
tilverking av mineral. Vi forvaltar lov om erverv og utvinning av mineralske ressursar 
(minerallova), og har i tillegg som sektormyndigheit eit særleg ansvar for at 
mineralressursar blir tekne omsyn til i saker etter plan- og bygningslova- 
 
Om planen 
Vindafjord kommune har sendt forslag til reguleringsplan for Dommersnes 
industriområde ut på høyring. Området har vert nytta til industri tidlegare og er eit 
område som er utpeikt som eit regionalt prioritert industriområde gjennom 
regionalplan for grøn industri. Gjeldande reguleringsplan er frå 1980 og treng 
oppdatering for å tilpassast dagens regelverk og krav. Kunn ein mindre del av det 
regulerte arealet er bygd ut i dag. 
 
Hensikten med planarbeidet er å leggje til rette for eit større nærings- og havneareale 
primært retta mot produksjon og samanstilling av havvindturbinar.  Viss produksjon til 
havvind ikkje blir aktuelt skal området kunne nyttast til annan industriverksemd. 
Utbygginga er planlagt å skje i tre fasar, der fase 1 blir vurdert å vere ein del av dagens 
situasjon. Det er fase 2 og 3 som er tema for konsekvensutgreiinga. Full utbygging av 
fase 2 og 3 vil gje ca. 500 dekar industriareal. Fase 3 vil innebere flytting av 
fylkesvegen.  
 
I samband med opparbeiding av næringsområdet vil det bli tatt ut ca. 11 millionar m3 

massar over 7 år. Det vil bli utarbeida massehandteringsplan, men det vil ikkje vere 
mogleg å oppnå massebalanse i prosjektet. Overskotsmassane skal bli selt til bruk 
utanfor planområdet. Det er planlagt å frakte 94% av overskotsmassane via sjøvegen 
og 6 % med lastebil. Det kjem fram av planomtala at det ikkje er knytt konkrete 
industriprosjekt eller kundar til området. Vurderingane som er gjort er derfor basert på 
eit mogleg konsept med full utbygging av alle tre fasar.   

Tiltakshavar og kommunen ønsker å avklare eventuelt krav om konsesjon etter 
minerallova i løpet av høyringsrunden.  
 
Fråsegn frå DMF 
DMF syner til vårt fråsegn til oppstart av planarbeidet datert 15. februar 2023. Her 
opplyste vi om forholdet til minerallova og tiltakshavar sitt ansvar for å avklare dette.  
Vi gjorde også greie for krav til reguleringsplan for masseuttak. I tillegg oppmoda vi til å 
utarbeide massehandteringsplan for tiltaket.  
 
Fagleg råd til plankartet 
Det er DMF sitt faglege råd at området kor det skal drivast masseuttak blir regulert til 
føremålet råstoffutvinning. Det bør bli avsett tilstrekkeleg areal for sikring og skjerming 
av uttaksområdet mot omgjevnadane, med tilhøyrande føresegn. Etterbruk av 
området til industri og næring bør bli sikra gjennom føresegna. Det bør òg følgje 
vurderingar av kor eigna ressursen er til føremålet den er tiltenkt.  
 
I vårt fråsegn til oppstart av planarbeidet oppmoda vi til at areal der det skal gå føre 
seg råstoffutvinning blir satt av til arealføremålet råstoffutvinning, med industri eller 
næring som etterbruk. Vi registrerer at kommunen ikkje har endra plankartet i tråd 
med vårt innspel. Uttaksområdet er i plankartet sett av til næringsbygningar og 
industri. Det kjem fram av planskildringa og massehandteringsplanen at det er 
estimert av uttak av massar vil gå føre seg i opp til 7 år, med kommersielt sal av 
massar. Slik DMF tolkar planforslaget er det førebels ikkje knytt konkrete 
industriprosjekt eller kundar til området. Det er ikkje gjeve føresegn med føresetnad 
om at uttak og tomteopparbeiding først kan starte når det ligg føre konkrete planar for 
etablering av næring innanfor kvart enkelt delområde. Planen verkar av den grunn som 
at det skal takast ut massar for å legge til rette for eit føremål med uklart omfang og 
tidshorisont. Kommunen bør difor vurdere om råstoffutvinning betre vil reflektere 
bruken av området, med industri eller næring som etterbruk.  
 
Fagleg råd til undersøking av massekvalitet og marknadsvurderingar 
Det er DMF sitt faglege råd at kvaliteten på massane som skal tas ut blir undersøkt og 
dokumentert som ein del av reguleringsprosessen, for å bidra til auka kunnskap om 
handtering av og marknad for overskotsmassar. Det kjem fram av 
massehandteringsplanen at det skal gjerast vidare undersøkingar og dokumentasjon av 
steinkvaliteten i samband med konsesjonssøknaden, og at massane er tiltenkt ulike 
bruksområde etter korleis kvalitet dei har. Kunnskap om kvalitet og kvalitetsvariasjonar 
på massane er vesentleg for å undersøke kva for ein marknad som finst for massane 
som er planlagt tatt ut og at massane blir nytta til riktig føremål. DMF meiner difor det 
er avgjerande å undersøke kva for kvalitet det er på massane så tidleg som mogleg, når 
det er ein føresetnad om uttak og sal av eit høgt volum massar for etablering av 
planlagde tiltak. Dette gjev eit kunnskapsgrunnlag som er viktig for å vise realismen i 
den planlagde tidsramma for etablering av tiltak. Kunnskap om massanes kvalitet og 
kvalitetsvariasjonar vil òg gje ein god kopling til konsesjonssøknadsprosessen dersom 
dette blir naudsynt.  
 
Totalt i alle tre fasar vil det bli tatt ut 11 011 709 m3 massar. Massane frå fase 1 vil bli 
nytta innanfor planområdet. Det er berekna eit masseoverskot frå fase 2 og 3 på 
10 153 910 m3. Desse massane vil bli selt og nytta utanfor planområdet. Eit uttak av 10 
millionar m3 overskotsmassar over 7 år vil gje ei årleg uttaksmengd som tilseier at 

masseuttaket vil bli eit av dei største i Noreg. Det er berekna eit uttak på 500 000 til 
1 500 000 m3 massar per år, kanskje enda meir i siste del av uttaksperioden.   
Det blir estimert ein kapasitet for 726 skipsanløp for heile uttaket, som vil seie 104 i 
året og 2 i veka. I tillegg kjem 9 100 lastebillass i året, eller 182 i veka og 36 per 
vekedag. I kapittel 7.2.12 i planskildringa omtaler kapasiteten til å handtere og frakte 
ut over 1 500 000 millionar m3 massar årleg. Det kjem fram av 
massehandteringsplanen at det er gjort avtale med ein aktør for eventuell 
mellomlagring før vidaresal. Det er også gjort greie for kapasitet for mellomlagring av 
massar internt i planområdet. Ein vurdering av kapasitet til handtering av massar er 
like fullt ikkje ein vurdering av marknad for bruk av massane. Det gjerast greie for i 
planskildringa at det ikkje er konkrete kundar til grus og pukk frå planområdet.  
 
Ein vurdering av marknadssituasjonen bør bli sett i samanheng med anna tilgang på 
byggeråstoff frå masseuttak og andre planlagde utbyggingar, både kommunalt og 
regionalt. Ifølgje vår levetidsanalyse1 for byggeråstoff har Vindafjord kommune 20-50 
års levetid for både knust fjell og for sand og grus basert på tall frå 
rapporteringspliktige masseuttak. 
 
Konsekvensutgreiing 
Det blir gjort greie for i notatet «Naturressursar og massehandteringsplan» at det ikkje 
er ein konsekvensutgreiing i samsvar med Statens vegvesens handbok V712, men at 
målet med notatet er å gjere greie for omfanget av uttaket og tiltenkt bruk av 
massane. For konsekvensar for andre forhold blir det vist til separate 
konsekvensutgreiingar eller vurderingar. Ved varsel om oppstart var det i fase 1 av 
utbygginga inkludert pukkførekomsten Osnes2 Når denne utgreiinga no kunn 
omhandlar fase 2 og 3, vil det ikkje lengre vere aktuelt med utgreiing av verknader på 
mineralressursar. DMF vurderer at pukkførekomsten innanfor planområdet allereie er 
tatt ut og bygd ned, og har difor ingen ytterlegare merknad til at det ikkje blir særskilt 
vurdert verknadar på mineralressursar. 
 
Merknader til planføresegna 
Avklaring av minerallova 
I planføresegna § 2.1 Søknad i samsvar med minerallova (§12-7 nr. 2) står det: «I 
samband med høyring av planforslaget, skal det avklarast om uttak av massar i 
medhald av planen kan gjennomførast utan konsesjon, eller om tiltaket er 
konsesjonspliktig». 
 
Krav om avklaring etter minerallova bør ikkje bli bunden til ledd i planprosessen etter 
plan- og bygningslova. Føresegna vil vere juridisk bindande først ved vedtak av plana, 
dermed kan ikkje krav knytt til høyringa av planen bli handheva. Kommunen bør 
vurdere å formulere eit krav om avklaring utan kopling til planprosess eller ta ut 
føresegna.  
 
Bruk av overskotsmassar 
I planføresegna § 2.10 Handtering av massar første ledd står det: «Mellom anna skal 
delar av overskytande massar etter utfylling i sjø i fase 2 og/eller fase 3 stillast gratis til 

 
 
1 DMF sin levetidsanalyse for byggeråstoff: https://dirmin.no/levetidskart  
2 Osnes (NGU): https://geo.ngu.no/api/faktaark/grus_pukk/visPukkOmr.php?objid=201890 

https://dirmin.no/levetidskart
https://geo.ngu.no/api/faktaark/grus_pukk/visPukkOmr.php?objid=201890

rådvelde for bruk på utbetring av fylkesvegen og opparbeiding av resterande sykkel- og 
gangsti i Vikebygd sentrum».  
 
Vurdering av bruk av overskotsmassar bør gjerast på grunnlag av kvaliteten på dei 
aktuelle massane. Det er ikkje på noverande tidspunkt utført slike undersøkingar som 
er naudsynte for å si om massane vil vere eigna til bruken som skissert i føresegna. 
Føresegna bør inkludere eit krav om at massane skal vere eigna til bruken, eventuelt 
bør kommunen vurdere å ta ut føresegna.   
 
Forholdet til minerallova 
Det blir gjort greie for i notatet «Naturressursar og massehandteringsplan» at det er 
avklart med DMF at første del av opparbeidinga av næringsareal, som vil utgjere uttak 
av ca. 850 000 m3, ikkje er omfatta av minerallova. Det vidare uttaket på ca. 10 
millionar m3 massar ønskast avklart i løpet av høyringsprosessen.   
 
DMF gjer ikkje vurderingar eller fattar vedtak om uttak er omfatta av minerallova som 
ein del av fråsegn til reguleringsplanar. Tiltakshavar må difor kontakte DMF i ein eigen 
førespurnad for å avklare uttakets forhold til minerallova.  
 
 
For nærmare informasjon om minerallova med tilhøyrande forskrifter, sjå heimesida 
vår på www.dirmin.no. Her finn du òg vår digitale kartløysning, som er eit nyttig 
verktøy for oppdatert informasjon om mineraluttak, bergrettar m.m., supplert med 
relevante kartdata frå andre etatar. 
 
 
 
Med helsing 
 
 

Dragana Beric Skjøstad Kristina Elise Krøvel 
seksjonsleiar rådgjevar 

